
Gaitza eguneroko laguna denekoa 

SENITARTEKOEN TESTINGANTZA. Buruko gaitz larria duten seme-alabak dituzten hiru emakumek egoera horren gogortasuna azpimarratu dute; onartu eta aurrera egiteko beharra nabarmendu dute 

E. ELIZONDO - IRUÑEA 

Nahiago dut hil burua galdu baino». Buruko gaitz larria duen gizon gazte baten amak erran ditu hitz horiek. Isabelek. Ez da haren benetako izena hori. Erotzeari dion beldur bera dio bere auzokideek semearen gaitzaren berri izateari. Buruko gaitzen inguruko estigma. Oraindik desagertu ez dena. Isabelen semeak 29 urte ditu, eta nahasmendu bipolarra du. Hainbatetan goian; beste zenbaitetan behean. Oso behean. Euforiatik, depresiorik latzenera. 17 urte zituenetik du gaitza. 

«Auzokideek erran dezaketenaren beldur? Niri bost; alaba besterik ez zait inporta niri». Kontxiren hitzak beste horiek. Eskizofrenia du haren 30 urteko alabak. 23 urte zituenetik dago gaixo. Egunero ibili behar du borrokan harekin. Borrokan alabarekin, botika har dezan, ihes egin ez dezan, bere gaixotasuna behingoz onar dezan. «Zaplazteko ederra emanen nioke hainbatetan». Pazientzia galtzeko zorian bizi dela dio Kontxik, beldurrik gabe. Baina maitasuna gailentzen da beti. «Gaixo dago».Estherren semeak 29 urte ditu. Duela bost, krisi psikotikoa izan zuen. Lehendabiziko aldiz. Esther, dena den, jaio zenetik bizi izan da semearen osasunarekin kezkatuta. «Oso erditze zaila izan zen, behar baino lehenago jaio baitzen gure semea. Oxigenorik ezin hartu egon zen hainbat segundoz».Ondorioz, heldugabetasun psikologikoa du Estherren semeak. Eta orain, gainera, gaitz psikotikoa. «Oso gogorra da halako egoerari aurre egitea».Gogorra. Hiru amek aipatu duten hitza. «Zergatik niri?». Askotan errepikatu izan duten esaldia. Erantzunik gabekoa, gainera. «Tokatu zaigu, eta aurre egin behar dugu». Kontxik argi du gaixotasuna onartu eta aurrera egiten saiatu beste erremediorik ez duela.Berdin pentsatzen du Isabelek. Baina beste modu batera bizi du semearen gaitza. «Ongi dagoenean, oso ongi dago. Bere adineko edozein gaztek egin dezakeena egin dezake berak ere. Familiaren negozioan ari da lanean». Gaizki dagoenean, ordea, amesgaiztoa hasten da Isabelentzat. «Ezin dut kontrolatu. Oldartu egiten da. Ihes egin nahi du. Zure semea laguntzeko ezin duzula deus egin sentitzen duzu, inork ez zaituela laguntzen. Bakarrik zaudela. Oso, oso bakarrik».Hiru aldiz egon da Isabelen semea ospitalean buruko gaitzaren ondorioz. «Hasieran, kostatzen zitzaion gaixotasuna onartzea. Botikak ez zituen hartzen. Orain konturatu da errealitateaz. Bera arduratzen da pilulak hartzeaz. Badakielako behar dituela». 

Kontxiren alaba, ordea, oraindik ez da bere gaixotasunaz erabat jabetu, amaren ustez. Ez ditu botikak hartu nahi, izaera erabat aldatzen diotelako. «Baina botikarik gabe, oso zaila da bera kontrolatzea». «Mugan jartzen da beti nire alaba. Mugaraino eramaten gaitu, eta muga hori gainditzeko arriskua ikusten duenean, orduan egiten du atzera. Ez lehenago». 

Gaitzaren lehenengo seinaleak 

Kontxik alaba lehenengo aldiz ospitale psikiatrikora eraman zuen eguna ekarri du gogora. Eta malkoek bete dituzte haren begiak. «Hura bai egun gogorra». Alaba garrasika utzi zuen ospitalean. «Ez zuen han gelditu nahi. Nik banekien, baina han utzi behar izan nuen». 

Begirada atzera bota, eta buruko gaitza iragartzen zuten seinaleak identifikatzen ditu Kontxik. «Orain bai. Baina orduan alaba bihurria zela pentsatzen nuen. Beti izan da jenio bizikoa. Gauzak bere kabuz egiten dituzten horietakoa». 

Estherren semeak Aspacen egiten du lan. «Lanbide Heziketa amaitu zuen. Kostata, baina lortu zuen. Langile fina da». Semeaz ari denean, begietan, keinuetan, ahotsean igartzen zaio Estherri zenbat maite duen. Semea babestea, besterik ez du izan buruan bizitza osoan emakumeak. Baina orain konturatu da horrek duen arriskuaz. «Gehiegi babestea ez baita ona». Semea bere kabuz noraino heltzeko gai den, hori jakin nahi du Estherrek. Badaki horretarako saiatzen utzi beharko duela semea. Eta beldur dela onartu du. 

Aldi berean, konfiantza du Estherrek semearengan. Eta, batez ere, harro dago. «Ez da erraza halako arazo bati aurre egitea, baina semeak zenbat ematen didan, hori da garran-tzitsuena». «Gure seme-alabek gure bizitza aberasten dute; hori ez dugu inoiz ahaztu behar», erran die Estherrek beste bi amei.Isabelek aurpegia ilundu du. «Nire semea oso gaizki ikusi dut. Orain ongi da, baina noiz arte? Beldurrez bizi naiz beti». Ezin du beldurra uxatu. Bakarrik bizi da semearekin, eta etorkizunak ere beldurtzen du. «Nola moldatuko da ni gabe?».Seme-alaben autonomia, bizitzan bakarrik aurrera egiteko gai izanen ote diren. Estherrek eta Kontxik bat egin dute Isabelen kezkarekin. Eta, berriz ere, aurrera egiteko beharra azpimarratu dute. Beti aurrera.Aurrera egiten ikasteko, hain zuzen ere, hilabetean bitan elkartzen dira Isabel, Kontxi eta Esther Anasaps elkarteak duen egoitzan. Bakarrik ez sentitzeko. Esperientziak, beldurrak eta pozak partekatzeko. Eta eguneroko bizitzan aurrera egiten ikasteko. Gaixo dagoen senitartekoaren inguruan bizitza berri bat osatzen ikasteko. 

Adingabeentzako unitate bat zabaldu dute  (77 hitz)
Nafarroako Gobernuak buruko gaitzak dituzten adingabeentzako unitate bat zabaldu du Iruñeko Bideko Ama Birjina Ospita-lean. Helduentzako unitatearen ondoan egin dute. Bi gela egin dituzte, eta, denera, lau lagunentzako lekua dute. Adingabeen premiei eta beharrei erantzuteko egin dute. Izan ere, Prozedura Zibilaren Legeak agintzen du adingabe gaixoak haien adinera egokitzen diren zentroetan itxi behar dituztela. Helburua da unitate horietan krisi egoerei aurre egin ahal izatea, eta gazteak lehenbailehen berriro ere gizarteratzeko bidean jartzea.
